
ABSTRAK

Dalam tugasan ini, kita akan membicarakan beberapa aspek berkenaan dengan cadangan dan proses pelaksanaan Sekolah Bestari. Tugasan ini dibahagikan kepada dua bahagian iaitu ; bahagian A, lebih menjurus kepada konsep dan ciri-ciri sesebuah Sekolah Bestari. Manakala bahagian B pula, akan diterangkan mengenai perubahan-perubahan yang sedang dan akan dilakukan pada perjalanan sesebuah Sekolah Bestari. Ia dimulakan dengan perubahan yang merangkumi aspek kurikulum, pedagogi serta kaedah pengajaran dan pembelajaran yang dijalankan. 

Pada bahagian B ini, mesej utama yang cuba disampaikan ialah bagaimana kaedah pelaksanaan sesebuah Sekolah Bestari diolah dengan penuh sistematik demi menjadikannya lebih baik, fleksibel dan berkesan. Secara keseluruhannya, kita dapat melihat perubahan-perubahan yang sedang dan akan dibuat pada Sekolah Bestari bermula dari segi konsep, matlamat penubuhannya, ciri-ciri dan seterusnya kurikulum serta pedagoginya yang tersendiri yang menjadikannya kelihatan lebih baik jika hendak dibandingkan dengan sekolah menengah biasa yang masih mengamalkan suasana pembelajaran tradisional.

SEKOLAH BESTARI

Dalam kenyataannya baru-baru ini, Perdana Menteri mengatakan bahawa semua sekolah di negara ini akan menjadi Sekolah Bestari. Pada masa sekarang, hanya beberapa buah sekolah pilihan sahaja yang dijadikan Sekolah Bestari.
BAHAGIAN ( A ) :

1. KONSEP

Ketika idea untuk menubuhkan Sekolah Bestari dicanangkan kepada umum, ramai daripada kita terbayangkan sebuah kelas yang lengkap dan serba canggih dengan segala kemudahan pengajaran berasaskan teknologi merangkumi komputer yang dilengkapi talian internet, LCD, dan aneka kemudahan komunikasi lain. Masyarakat tidak seharusnya terus menyempitkan konsep Sekolah Bestari ini terhad kepada penggunaan pelbagai kemudahan informasi dan komunikasi terkini dalam kelas.


Konsep yang cuba diterapkan dalam sesebuah Sekolah Bestari adalah bagi menjadikannya sebagai sebuah institusi pengajian yang dirangka secara sistematik melibatkan setiap aspek pendidikan termasuk pengurusan dan pentadbiran, pengajaran dan pembelajaran, kemahiran, teknologi, proses dan polisi yang dijalankan di sesebuah sekolah 
 serta sistem pentadbiran sekolah yang dirangkai dan diselaras untuk menyediakan pelajar yang mampu bersaing dalam dunia maklumat. 

"The Malaysian Smart School is a learning institution that has been systematically reinvented in terms of teaching-learning practices and school management in order to prepare our children for the information age. A Smart School will evolve over time, continuously developing its professional staff, its educational resources and its administrative capabilities. This will allow the school to adapt to changing conditions, while continuing to prepare students for life in the Information Age." 
 








- Smart School Flagship Application 

Sekolah Bestari juga bertujuan untuk mengubah budaya pembelajaran dan pengajaran berasaskan ingatan dan hafalan serta berorientasikan peperiksaan kepada budaya berfikir secara kreatif, kritis dan berkebolehan menyelesaikan masalah.
 


Secara umumnya, Sekolah Bestari bertujuan mengemaskini secara berperingkat “budaya” yang sedang diamalkan di sekolah. Ia boleh dipecahkan kepada dua skop utama iaitu melibatkan aspek pentadbiran dan pengurusan sekolah serta proses pengajaran dan pembelajaran yang diperbaharui. Apa yang perlu difahami ialah Sekolah Bestari bukan semata-mata melibatkan pembaharuan dalam proses pengajaran dan pembelajaran para pelajar, malah perkara yang turut diberi keutamaan ialah usaha mengubah sikap “tradisional” setiap warga sekolah termasuk pengetua, guru dan pembantu tadbir kepada suatu sistem baru yang berasaskan jaringan maklumat yang lebih fleksibel.


Ia juga bertujuan untuk mengubah budaya pemfailan secara “hitam putih” kepada pemfailan dalam bentuk yang lebih sistematik iaitu dalam bentuk “folder” di dalam komputer yang berkeupayaan untuk dicapai pihak-pihak lain yang berkenaan. Kesemua maklumat-maklumat ini akan dimuatkan dalam satu jaringan serantau yang merangkumi kesemua Sekolah-Sekolah Bestari seluruh Malaysia. Tujuan utama pembentukan jaringan ini adalah bagi memudahkan Kementerian Pelajaran dan Jabatan Pendidikan Negeri untuk memantau dan membuat pemerhatian dan pemantauan terhadap semua pergerakan sesuatu sekolah dengan lebih mudah dan sistematik. 

Selain itu, ia juga bagi menggalak dan menggiat proses perkongsian maklumat antara Sekolah-Sekolah Bestari. Justeru, sesetengah sekolah boleh dijadikan sekolah sokongan kepada sekolah lain dan begitu juga sebaliknya. Proses timbal-balik ini akan mempercepatkan lagi proses pembestarian kesemua sekolah di Malaysia. Ia memudahkan pihak pentadbir sekolah terutamanya Pembantu Tadbir dan Pengetua mengemaskini maklumat semasa perjalanan sekolah masing-masing termasuk data kemasukan pelajar, laporan disiplin, laporan kemajuan dan sebagainya. 

Malahan, apa yang lebih utama ialah, ia turut meringankan beban guru dalam tugas pentadbiran seperti kerja-kerja perkeranian, pengurusan dan penilaian pelajar melalui penggunaan sistem pengurusan berbantu teknologi.
 Dengan ini, ia dapat menjimatkan masa guru dan membolehkan mereka menumpukan lebih perhatian kepada para pelajar.


Menurut Prof Madya Mohamad Ali Hassan, Presiden Majils Permuafakatan PIBG Nasional (MPPIBGN), merangkap pensyarah Jabatan Geologi Universiti Malaya,
 beliau merumuskan konsep Sekolah Bestari adalah berasaskan konsep AIDA. Yang pertama, ( A ), Awareness iaitu dengan cara menyedarkan semua orang agar tidak takut kepada IT. Kedua, ( I ), Interest - mencari jalan dan usaha supaya pelajar dan ibu bapa bertambah minat, ini termasuk pemimpin setempat, pembuat dasar, pengurusan, pihak Kementerian Pelajaran untuk membestarikan sekolah. Ketiga, ( D ), Desire - kemahuan yang tinggi - bermakna perlu ada peruntukan masa, kawalan dan penilaian. Terakhir, ( A ), Action - perlu ada banyak tindakan untuk menjayakannya. Tindakan-tindakan tersebut perlu melibatkan peranan keluarga, ibu bapa, sekolah serta komuniti.

Selain itu, kewujudan Sekolah Bestari juga adalah bertujuan bagi menyediakan para pelajar dengan persediaan yang secukupnya untuk bersaing dalam zaman teknologi maklumat. Ia juga merupakan proses perubahan secara sistematik ke atas budaya pembelajaran berorientasikan peperiksaan “exam-dominated”
 kepada suatu budaya berfikir secara kreatif dan dalam masa yang sama, ia turut menitikberatkan pengaplikasian sains dan teknologi yang lebih berfokuskan kepada kreativiti serta inovasi seseorang individu. Di samping itu, ia turut memberi penekanan kepada proses penerapan nilai-nilai moral di kalangan pelajar agar menjadi warganegara yang prihatin, cintakan keamanan, bertoleransi serta saling bertimbangrasa selaras Falsafah Pendidikan Negara.
2. CIRI-CIRI


Apa yang akan dikupas di sini adalah mengenai ciri-ciri yang perlu dimiliki oleh sesebuah sekolah sebelum boleh diiktiraf sebagai sebuah Sekolah Bestari yang berjaya. Antara ciri-ciri yang diberi perhatian ialah ; pelaksanaan seperti pengurusan dan pentadbiran, pengajaran dan pembelajaran, kemahiran, teknologi, proses dan polisi yang dijalankan. Selain daripada itu, Sekolah Bestari memiliki kurikulum tersendiri yang mengutamakan perbezaan kebolehan dan keperluan di kalangan pelajar.
 Ia turut menekankan kepada proses pembelajaran yang lebih berpusatkan pelajar di mana dengan cara sedemikian, para pelajar akan lebih berinovasi dan kreatif dalam mengutarakan pendapat serta buah fikiran. Ini selaras dengan salah satu matlamat asal penubuhannya iaitu bagi melahirkan para pelajar yang bersedia atau mampu bersaing dalam dunia maklumat.

Secara ringkasnya, ciri-ciri yang perlu ada pada sesebuah sekolah bestari merangkumi bagaimana budaya pengajaran dan pembelajaran diamalkan di sekolah, sistem pengurusannya, sistem pentaksiran dan kemudahan multimedia yang digunakan. Ia juga mampu mewujudkan suasana pembelajaran yang kondusif dan selesa agar tumpuan para pelajar terhadap perjalanan proses P&P tidak terjejas.

Oleh kerana proses pembestarian sesebuah sekolah adalah satu proses yang perlu penelitian yang cukup teliti, aspek pentadbiran sekolah juga turut diberi keutamaan. Antara ciri-ciri Sekolah Bestari ialah pengurusan berasaskan teknologi maklumat secara sepadu 
. Ia merangkumi hampir keseluruhan perincian pengurusan sekolah dan berasaskan penggunaan teknologi maklumat ke tahap optimum. Ini dapat melicinkan proses pengemaskinian data, pengurusan maklumat dan pemerolehan data secara lebih sistematik.

Di samping itu, wujud kolaborasi antara pihak sekolah dan agensi pusat terutama pihak pentadbir bermula daripada pembantu tadbir, pengetua sehingga ke tahap “mastermind” di Kementerian Pelajaran yang mengawal selia perjalanan kesemua Sekolah Bestari di Malaysia. Malahan, dengan kemudahan komunikasi yang ada, dapat membantu melicinkan tugas pengetua selain memberi satu alternatif dalam membuat sesuatu keputusan dengan pantas dan berkesan. Ini kerana, kemudahan tersebut menyediakan peluang untuk pengetua mengakses maklumat dan perhubungan dengan pihak-pihak yang dapat membantu terutama daripada pihak Jabatan Pendidikan Negeri, selaku penyelia di peringkat negeri.


Selain itu, kaedah pengajaran dan pembelajaran juga sudah berubah iaitu daripada berpusatkan guru kepada lebih berpusatkan pelajar. Dengan cara ini, para pelajar berperanan sebagai individu aktif dalam menghidupkan sesi pengajaran dan pembelajaran. Kaedah pembelajaran yang diamalkan di Sekolah Bestari juga menumpukan kepada budaya berfikir dengan memanfaatkan sumber ilmu oleh teknologi serta cara menggunakannya secara menyeluruh dan bersepadu dalam berbagai situasi. 


Tambahan pula, sekolah masih dijadikan medium untuk memupuk kemahiran penyelesaian masalah dikalangan pelajar. Ini dapat menjadikan mereka individu yang kreatif dan kental apabila berhadapan dengan situasi baru yang lebih mencabar. Malah. Mereka juga dijangka mampu membuat keputusan dengan yakin dan sanggup bertanggungjawab terhadap keputusan yang dipilih tersebut.
 

BAHAGIAN ( B ) :

1. PERUBAHAN TERHADAP SISTEM SEDIA ADA.

Pada bahagian ini, kita akan membicarakan tentang perubahan-perubahan yang sedang dan akan dilakukan bagi memperkemas dan melicinkan perjalanan Sekolah Bestari. Antara skop yang akan dikupas di sini ialah mengenai kurikulum, pedagogi dan cara belajar yang dilaksanakan di sekolah yang berstatus Sekolah Bestari. 
· KURIKULUM

Dari segi kurikulum, apa yang dapat diperhatikan ialah satu set kurikulum baru yang khusus telah dibentuk untuk disesuaikan dengan Sekolah Bestari yang lebih menjurus kepada persediaan menghadapi era maklumat. Antara penekanan utama kurikulum Sekolah Bestari ialah; pemerolehan pengetahuan, penguasaan kemahiran berfikir yang merentasi semua mata pelajaran, kemahiran berfikir yang khusus kepada mata pelajaran seperti kemahiran saintifik dalam mata pelajaran sains, penerapan nilai murni serta pengetahuan dan kemahiran menggunakan komputer dapat diintegrasikan ke dalam semua mata pelajaran 
.  

Dalam proses penyusunan kurikulum ini, tiga aras pencapaian pelajar turut ditetapkan. Penetapan aras ini dapat memudahkan guru mengenal pasti medium, bahan serta kaedah yang sesuai untuk digunakan bagi golongan pelajar tertentu.  Proses ini penting kerana ia bukan sahaja dapat membantu guru dari segi memilih kaedah penyampaian yang paling sesuai, malah dengan cara ini, kebolehan individu diberi keutamaan di mana para pelajar perlu melalui setiap peringkat yang ditetapkan dan secara tidak langsung, kebolehan serta keupayaan individu akan lebih mudah dikesan. 


Ketiga-tiga aras tersebut ialah; Aras 1, iaitu aras pertama dan paling asas yang sewajarnya dapat dikuasai oleh setiap pelajar dalam sesebuah kelas. Aras ini banyak menekankan kepada kemahiran dan pengetahuan asas yang secara lazimnya memang diketahui oleh para pelajar khususnya mereka yang paling rendah pencapaiannya. Aras 2, ialah aras pertengahan atau sederhana dan secara teorinya ia dapat dikuasai oleh kebanyakan pelajar. Malah mengikut kecerunan graf, majoriti pelajar lazimnya mampu berada pada aras ini. Aras 3 pula ialah aras tertinggi dalam sesuatu pengajaran. Aras ini merupakan aras atau tahap tertinggi yang boleh mencabar kebolehan murid cemerlang. 


Selain itu, kurikulum bestari juga turut memberi tekanan kepada beberapa kemahiran asas dalam pembentukan pelajar yang mantap dan terisi dengan segala persiapan untuk menghadapi dunia maklumat. Antaranya ialah; pembelajaran secara koperatif, kemahiran berfikir secara kritis dan reflektif, pengembangan kreativiti, kemahiran generik, keupayaan menguasai pelbagai bahasa, patriotisme dan ketatanegaraan, penghayatan nilai-nilai ilmu, teori pelbagai kecerdasan dan terakhir sekali iaitu penguasaan kemahiran belajar untuk belajar
. 
Pembelajaran secara koperatif iaitu kurikulum yang berkisar kepada pencetus keupayaan seseorang pelajar untuk melibatkan diri dalam sesuatu tugasan. Ia termasuk kemahiran interpersonal yang merangkumi bagaimana seseorang pelajar itu sanggup bekerjasama, kemahiran mengendalikan konflik dan bagaimana mengekalkan hubungan baik sesama ahli kumpulan. 


Seterusnya, apa yang difokuskan di sini ialah kemahiran berfikir secara kritis dan reflektif di mana ia melihat kepada kebolehan seseorang pelajar membuat pilihan dan keputusan berlandaskan  sebab-sebab yang rasional serta justifikasi. Pengembangan kreativiti 
perlu banyak menonjolkan aktiviti-aktiviti yang kreatif termasuklah berfikir secara  logik, membina daya imaginasi dan boleh memberi pandangan. Manakala apa yang dimaksudkn dengan kemahiran generik ialaah ia dapat menyediakan tenaga pekerja yang mahir,  cekap dan berketrampilan di tempat kerja dan alam pekerjaan. Penguasaan  kemahiran generik memberi peluang kepada seseorang menguasai pelbagai jenis pekerjaan dalam bidang yang berlainan. 

Di samping itu, kurikulum yang digubal turut melibatkan penelitian terhadap keupayaan seseorang pelajar untuk menguasai lebih daripada satu bahasa. Arus globalisasi dan ledakan maklumat memerlukan kebolehan pelbagai bahasa. Rakyat  Malaysia perlu menguasai dua bahasa atau lebih (selain daripada Bahasa Melayu) supaya boleh  berkomunikasi dengan berkesan, dan berupaya menggunakan segala maklumat dalam pelbagai bahasa
. 
Sekiranya kita meluaskan skop perbincangan ini, kita akan mendapati bahawa kurikulum Sekolah Bestari turut menyelitkan keseimbangan antara  domain Kognitif, Afektif dan Psikomotor. Bidang kognitif, afektif dan psikomotor sudah tentu merupakan bidang yang wajar diberi penekanan yang seimbang dalam pendidikan abad ke-21. Antara aspek yang perlu diberi penekanan utama dalam bidang kognitif ialah aspek yang terbabit dalam perkembangan minda (intelek) individu dengan kemahiran berfikir secara logik, kritis, kreatif dan bersistematik. Ini adalah kerana individu yang menguasai kemahiran berfikir  berupaya meneroka ilmu, iaitu ilmu duniawi dan ilmu ukhrawi (akhirat) serta mampu membuat adaptasi, modifikasi dan inovasi dalam menghadapi atau menangani perubahan dan cabaran. 

Secara umunya, dapat dinyatakan bahawa kurikulum Sekolah Bestari dirancang supaya bermakna, mempunyai tanggungjawab sosial dan dapat berjalan seiring dengan Falsafah Pendidikan Kebangsaan. Ia dibentuk untuk Membantu pelajar mencapai perkembangan yang seimbang menyepadukan pengetahuan, kemahiran, nilai dan penggunaan bahasa yang betul.
Malah para pelajar mampu menyatakan secara eksplisit hasil pembelajaran yang dikehendaki bagi tahap keupayaan yang berbeza serta ia turut menawarkan pembelajaran berbentuk multi disiplin bagi memupuk pengetahuan, kemahiran dan sikap yang sesuai untuk berjaya dalam era komunikasi dan maklumat.
· PEDAGOGI

Setelah melihat kupasan dari segi perubahan atau pengemaskinian yang berlaku pada kurikulum Sekolah Bestari, kita akan melihat pula bentuk pedagogi yang sedang dan akan diamalkan di sekolah-sekolah berkenaan. Secara rambangnya, pedagogi Sekolah Bestari berhasrat menjadikan pembelajaran lebih menarik, menggalakkan, meransangkan, dan bermakna serta melibatkan minda, semangat dan fizikal pelajar dalam proses pengajaran pembelajaran. Ia juga diharapkan mampu membina asas kemahiran untuk menyediakan  para pelajar bagi menghadapi cabaran yang lebih besar pada masa hadapan dengan mengambil kira pelbagai keperluan dan kebolehan pelajar 
. 

Sememangnya, pedagogi Sekolah Bestari mempunyai ciri-ciri yang agak sama seperti yang sedia ada. Antaranya ialah penggunaan strategi dan teknik  yang pelbagai bagi membantu dan meningkatkan pembelajaran. Malah proses pembelajaran dianggap sebagai satu proses yang holistik yang melibatkan aspek intelek, emosi, rohani dan jasmani pelajar serta yang terakhir iaitu sistem pengurusan pembelajaran yang lebih berpusatkan pelajar. 

Di antara kebaikan-kebaikan pedodogi bestari ini ialah;  sesi pembelajaran akan menjadi lebih menarik, bermotivasi, meransangkan dan  bermakna. Selain itu, aspek akal, rohani dan jasmani pelajar turut terlibat dalam proses pembelajaran. Malahan pengalaman pelajar dalam kehidupan tertentu. 

· PROSES PENGAJARAN & PEMBELAJARAN ( P&P)

Pada asasnya, pelbagai kaedah sedia ada masih diguna pakai dalam Sekolah Bestari, cuma terdapat beberapa kaedah alternatif yang diwujudkan bagi menzahirkan kemantapan sistem bestari yang dirancang. Antaranya ialah strategi inovatif yang berasaskan teknologi seperti perbincangan perbincangan dengan rakan jauh samada dalam negara mahupun seluruh dunia, pengaplikasian pembelajaran jarak jauh dalam pembelajaran, kaedah dijangka dapat menggiat dan memudahkan pengaksesan data oleh pelajar. 

Selain itu, ia turut melibatkan penggunaan data sebagai sumber maklumat, data-data ini samada diakses sendiri oleh pelajar dalam jaringan maklumat sedia ada atau dibantu oleh guru kepada sumber-sumber maklumat lain yang sesuai. Dengan cara ini, pelajar akan membuat “pengembaraan” mengelilingi dunia untuk mencari dan mengumpul data. Mereka boleh memilih samada mahu meneroka sumber tempatan, kebangsaan mahupun global. 


Setelah memperolehi data-data berkenaan, pelajar dilatih cara atau metod yang sesuai untuk memproses maklumat tersebut. Ini melibatkan proses penilaian kesahihan data yang diperoleh, sumber, kesesuaiannya dengan topik perbincangan tugasan serta bagaimana data tersebut patut diolah kepada maklumat yang boleh diguna pakai. Selaras dengan itu, pelajar juga dilatih kaedah untuk memproses maklumat dan menghubungkan dapatan samada dengan merujuk ensiklopedia elektronik, belajar dari courseware elektronik atau melalui perbincangan secara komunikasi elektronik 
 menggunakan medium perantara sedia ada seperti mail elektronik dan laman perbincangan lain. 

Walaubagaimanapun, proses interaksi pelajar dan guru sama ada dalam kumpulan kecil atau individu masih menjadi sebahagian daripada kursus pengajaran dan pembelajaran. Ini kerana ia merupakan asas utama dalam sesuatu proses penyampaian sesuatu input kepada para pelajar. Pelajar masih boleh dipecahkan kepada kumpulan-kumpulan kecil dan diberi tugasan berasaskan kumpulan. Ini dapat mengasah kemahiran intrpersonal pelajar disamping ia juga selaras dengan apa yang dirancang dalam pakej Sekolah Bestari. 

Secara ringkasnya, dapat diperhatikan di sini beberapa kaedah tradisional seperti perbincangan masih menjadi salah satu kaedah utama dalam kaedah pengajaran dan pembelajaran Sekolah Bestari, namun terdapat beberapa pengubahsuaian dilakukan bagi menyesuaikannya dengan suasana bestari yang cuba diwujudkan. Para pelajar tidak lagi menjadi semata-mata pendengar pasif apa sahaja yang disampaikan oleh guru, tetapi turut dilatih menjadi pengkritik yang aktif dengan hujah-hujah yang relevan. Mereka didedahkan dengan pelbagai sumber maklumat yang baik dan berkesan, dengan apa yang diperoleh ini, ia dapat diguna semula oleh pelajar dalam perbincangan berkumpulan kelak. Inilah situasi atau budaya yang cuba diserapkan dalam sistem pembelajaran bestari.  Walauapapun. Ia masih bergantung kepada keupayaan seseorang guru untuk menjadi penunjuk arah kepada para pelajar berkenaan. Di sini guru lebih berperanan sebagai fasilitator atau penunjuk cara. Mereka berperanan untuk menggalak dan menyediakan pelajar kepada inisiatif-inisiatif yang sesuai dalam pengayaan maklumat sedia ada dan para pelajar akan berusaha sendiri ke arah maklumat tersebut dengan sedikit bantuan daripada guru.

